Atxiki gabeko foru parlamentari Manu Ayerdi Olaizola jaunak Hitzarmenaren ondoriozko diru ekarpen gisa Nafarroak Estatuari 2012an eta 2013an ordaindu beharreko zenbatekoen balioespenari buruz idatziz erantzuteko egindako galderari dagokionez (8-13/PES-14), hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:

Galderan, “'Estatuarekiko Hitzarmen Ekonomikoa' kontzeptu gisa” diozunean, Nafarroak ordaindu beharreko diru ekarpenaz ari zarela uste dugu.

Eskura dagoen azken zenbatespena kontuan izanik, hots, Ogasun Ministerioak urrian argitaratutako Estatuko 2012ko Aurrekontu Orokorretan itxierari begira egindako aurreikuspenen arabera, 2012ko ekarpena dela-eta Nafarroak ordaindu beharreko likidazioa 17,3 milioi eurokoa izanen da.

Hitzarmen Ekonomikoaren 60.1 artikuluan aipatzen den eguneratze indizea kalkulatzeko, ordea, Estatuko Administrazio Orokorreko Kontu-hartzailetza Nagusiak ziurtatzen dituen 2012ko diru-bilketa likidoaren zenbatekoak erabiliko dira. Bi administrazioek adostu behar dituzte behin betiko ekarpena eta haren likidazioa.

Nafarroak 2013. urtean ordaindu beharreko diru ekarpenaren 551,1 milioi euroko zenbatekoa jaso zen Nafarroako 2013rako Aurrekontu Orokorretan.

Aurrean adierazi denez, bi administrazioek elkarrekin adostu behar dituzte bai 2013ko behin-behineko ekarpena bai 2012ko behin betiko ekarpenaren likidazioa.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

